
5

Piero ro gran Stendardo ærze a doe man,

Dond'è ra Croxe, e o passa a tutti avanti.

Ro seguitan apprœuvo poi cian cian

Divise in doe gran fire ri cantanti.

Da doî se intoña, e ri atri in man in man

Cantan re Letanìe de tutti i Santi;

E Ademaro, e Ghigærmo a lô inderrê

Van con re sò moen zonte, e ri œuggi in çê

Ven poi Gofredo, e da per lê o s'avansa

Senza nesciun compagno a ro sò laoù,

E a doî a doî ri Grendi in ordenansa.

L'eserçito in defeiza tutto armaoù

Da re trincere sempre in osservansa

O sciortiva con passo mezuraoù,

Ni s'odivan fra lô trombe, o trombette,

Ma solo dî Rosarj, e Coronette.

Padre, Figgiolo, e voi Spirito Santo,

Aggæ misericordia ancœu de noî!

E voi Vergine Moære, che poeì tanto

Fonte de grazie, e Luña de sprendoî!

Angeri voi ro vostro sacrosanto

Aggiutto, dæne contro i peccatoî!

E voi San Giambattista, in vostro graoù,

Primma d'êsse nasciûo, santificaoù.

E voi San Pê, che aveì ra gran potensa

De rescatà un Crestian solo co'un dîo,

Ro vostro sucessô per sò cremensa,

Ne dagghe a tutti un giubilèo compîo!

Santi Apostori voi, che ra semensa

Dra fede heì semenaoù Fede de Dio!

Martiri, che moæ stanchi de patì,

Per Gexu Cristo seì vosciûi mori!

Santi Dottoî, voî Santi Evangelista,

Che n'heì sempre mostraoù ra stradda drîta,

Voi Madalena, che ra vitta trista,

Muasci a pê de Dio tutta contrita,

E voi, che nò vegnì zœu moæ a ra vista,

Che eternamente fæ vitta romita,

E voi Martire Sante, che doroî

Nò sentirei moæ ciù, preghæ per noi.

Così andavan cantando, ma adaxetto

Fin tanto che ra proçession arrive

Lasciù sorve ro monte, che Olivetto

O l'è ciammaoù, perchè o l'è pin d'orive,

Monte donde lasciò Dio Benedetto

Con ro sûô gozze de sangue vive.

E tra lê, e ra çittæ zu a preçipizio

Gh'è ra tremenda valle dro Giudizio.

Lasciù s'avvìa ra compagnia cantante,

Chi fà sunâ re valle ciù profonde,

Ri monti, e re caverne tutte quante,

Da dove a re cansoin Eco responde,

E quæxi un coro de Pastoî chi cante

Ghe pâ tra quelli boschi, e quelle fronde:

Da per tutto così intonâ s'odia

Ro Nomme de Gexù, e de Maria.

